
Abstrak

Kasusatran Jawa mujudake asil karya para pangripta kang medharake sakabehe kedadeyan ing bebrayan. Salah sawijining asil karya kasebut yaiku  naskah Prang Jurnagara . Karya sastra kasebut mujudake karya sastra lawas kang awujud naskah. Sajrone naskah Prang Jurnagara akeh ngandharake ngenani sejarah sing nduweni unsur panyengkuyung crita sejarah. Mula, panliten iki milih irah-irahan unsur sejarah sajrone naskah Prang Jurnagara anggitane Raden Wedana Purwa Supraja.

Saka andharan mau, underan sajrone panliten iki yaiku (1) Kepriye dheskripsi naskah Prang Jurnagara? (2) Kepriye struktur naskah Prang Jurnagara? (3) Kepriye kapandhegane paraga ing naskahPrang Jurnagara? (4) Kepriye unsur sejarah sajrone naskah Prang Jurnagara? Saka underan panliten mau, tujuwan saka panliten iki yaiku (1) Ngandharake dheskripsi naskah  Prang Jurnagara, (2) Ngandharake struktur  naskah Prang Jurnagara, (3) Ngandharake kapandhegane paraga ing naskah Prang Jurnagara (4) Ngandharake unsur sejarah sajrone naskah Prang Jurnagara. Paedah saka panliten iki diajab bakal (1) Kanggo panliti bisa ngecakake kawruh kang wis disanoni mligine ngenani filologi, (2) Kanggo pamaos bisa menehi gegambaran ngenani unsur sejarah ing naskah Prang Jurnagara, (3) Bisa didadekake bahan ajar mligine mata kuliah sastra Jawa, lan (4) Bisa nggampangake pamaca anggone mangerteni lan mahami isi sajrone naskah Prang Jurnagara . 
Panliten iki kalebu panliten filologi kanthi nggunakake metodhe deskriptif analitik. Panliten iki nggunakake tintingan filologi. Sumber data ing panliten iki yaiku naskah lawas kanthi irah-irahan Prang Jurnagara . Data ing panliten iki yaiku sakabehe tembung-tembung kang nerangake unsur nilai sejarah. Teknik pangumpule data yaiku kanthi nggunakake teknik nyathet, lan teknik kartu data. 

Asile saka panliten iki nuduhake yen naskah Prang Jurnagara  nduweni tema yaiku ngenani sejarah prang Agresi Militer II lan Serangan Umum 1 Maret 1949. Praka-prakara kang tuwuh ing plot runtut saka wiwitan nganti pungkasan yaiku prakara panyerbuwan amarga pengin nduweni kakuwasan kang linuwih. Latar panggonan mujudake papan pamarentahan lan kraton, latar wektu nggambarake wayah esuk lan wengi, dene latar sosial nggambarake kahanan paraga-paraga kang minangka paraga lan kepriye solah bawane. Pamaragan nggambarake kahanan lan watek Panglima Besar Sudirman lan Sultan Hamengku Buwono IX. Unsur sejarah kang kinandhut ing naskah Prang Jurnagara yaiku babagan paraga, latar lan kedadeyan. Sakabehing unsur kasebut nduweni gegayutan kanggo njlentrehake kanthi cetha kedadeyan-kedadeyan sejarah kanthi cetha. 

PURWAKA

Lelandhesaning Panliten

Karya sastra uga minangka wujud saka komunikasi antarane karya, pangripta lan pamaos (Ratna, 2004: 297). Manungsa nduweni daya pikir kang saya suwe saya ngrembaka.  Bab iki sing  bisa nuwuhake panemu-panemu anyar ing jagading karya sastra, mligine kasusastran Jawa. Ing kasusastran Jawa, akeh anggitan kang medharake ngenani kedadeyan urip kang ana ing bebrayan. Suwarni (2013:1) ngandharake yen pangrembakane sastra Jawa diperang dadi telung periode, yaiku sastra Jawa kuno, sastra Jawa pertengahan, lan sastra Jawa anyar. Pamawas liya ngandharake yen periode sastra diperang dadi papat, yaiku sastra Jawa Kuno, sastra Jawa pertengahan, sastra Jawa anyar, lan sastra Jawa Muthakhir (Pigeaud, 1960 sajrone Purnomo 2007:79). Sastra Jawa kuno tuwuh antarane abad IX nganti madege kerajaan Majapahit. Yen sastra Jawa pertengahan tuwuh ing jaman Singasari nganti ditengeri ambruke kerajaan Majapahit lan tuwuhe kerajaan-kerajaan Islam ing tanah Jawa. Sastra Jawa anyar tuwuh saka pengaruh Islam nganti saiki. Sastra Jawa muthakhir utawa sastra Jawa gagrag anyar tuwuh antarane abad XX lan ditengeri kanthi anane pangaribawa saka estetika manca ing asil karyane. Adhedhasar rong pamawas kasebut, kang dianggep luwih trep yaiku periode sastra miturut Pigeaud kang ngandharake periode sastra ana papat amarga laras karo pangrembakane jaman. Dideleng saka wujude, kaya kang wis diandharake mau naskah ana kang awujud gancaran lan tembang (Djamaris, 2002:5).
Naskah Prang Jurnagara kalebu salah sawijine naskah kraton kang awujud tembang macapat, nggunakake basa Jawa anyar kang gampang diwaca sarta tulisane isih katon cetha. Gegambaran sajrone crita kajlentrehake kanthi nggunakne basa rinengga. Basa kang ora lumrah ing padinan ndadekake naskah Prang Jurnagara ora gampang dijlentrehake. Naskah kasebut kalebu jinis naskah sejarah. Isi kang kinandhut sajrone serat iki ngenani pamawas idealisme tumrap panguripan sing dikarepake lan minangka punjer sing becik kanggo panguripan ing saben dinane kang kagambar ing aksara Jawa. Babagan kang narik kawigaten saka naskah Prang Jurnagara yaiku ngenani unsur sejarah sing kajlentrehake ing sawijining crita lan nduweni gegayutan tumrap kedadeyan, paraga, lan papan ing sawijining crita. Sakabehing unsur kasebut menehi kaendahaning crita kanggo njlentrehake kepriye sejatine kedadeyan sejarah sing dumadi ing wektu kasebut. Naskah Prang Jurnagara minangka objek panliten, amarga naskah Prang Jurnagara kasebut akeh ngandharake ngenani sejarah. Panliten iki nggunakake tintingan filologi modern lan prinsip struktur sastra kanggo ngudal naskah Prang Jurnagara supaya bisa nemokake unsur sejarah sajrone naskah Prang Jurnagara. Tintingan filologi modern nduweni pamawas yen keaslian lan kemurnian sawijine naskah ora ditengenake. Kanthi panliten iki diajab bisa nglestarekake teks, senajan naskahe wis ilang lan rusak nanging isih ana tekse. Panliten tumrap naskah iki nduweni tujuwan supaya bisa ngasilake struktur lan telaah naskah kang ngandharake unsur sejarah kang bisa dadi patuladhan ing urip bebrayan. 
Underane Panliten

Adhedhasar kang wis diandharake ing lelandhesaning panliten, mula perkara-perkara kang bakal ditliti yaiku: 

1) Kepriye dheskripsi naskah Prang Jurnagara?
2) Kepriye struktur naskah Prang Jurnagara? 

3) Kepriye kapandhegane paraga ing naskah Prang Jurnagara?
4) Kepriye unsur sejarah kang tinemu ing naskah Prang Jurnagara?

Tujuwane Panliten

Panliten iki nduweni tujuwan yaiku:

1) Ngandharake dheskripsi naskah Prang Jurnagara.
2) Ngandharake struktur naskah  Prang Jurnagara.
3) Ngandharake kapandhegan paraga ing naskah Prang Jurnagara.
4) Ngandharake unsur sejarah naskah Prang Jurnagara .
Paedahe Panliten

Panliten iki nduweni piguna-piguna kang akeh tumrap panliti lan pamaos, kaya kang kaandharake ing ngisor iki: 

1) Kanggo Panliti

Kanthi panliten naskah Prang Jurnagara iki, bisa ngecakake kawruh kang wis disanauni mligine ngenani filologi, kanthi panliten iki uga bisa nyinaoni kapandheganing pahlawan lan unsur sejarah sajrone naskah Prang Jurnagara, mligine unsur-unsur crita sejarah kang ana gayutane marang kapandhegan.

2) Kanggo Pamaos

Bisa menehi gegambaran ngenani unsur sejarah ing naskah Prang Jurnagana marang masyarakat mligine para mahasiswa lan mahasiswi Jurusan Bahasa lan Sastra Jawa.

Wewatesane Panliten
Wewatesaning panliten iki digunakake supaya panliten iki ora uwal saka prekara kang arep dijlentrehake. Ing panliten iki watesaning panliten yaiku ngenani unsur sejarah naskah Prang Jurnagara lan struktur sajrone naskah Prang Jurnagara. 

Wewatesaning Tetembungan

Ing sajrone panliten iki nggunakake tetembungan kang ana gegayutane karo andharan kang bakal dijlentrehake. Tetembungan mau digunakake supaya para pamaos nduweni pamawas kang padha tumrap samubarang kang bakal diandharake ing sajrone panliten iki. Tetembungan kasebut kayata:

a. Sejarah : 1) kasusatran lawas: silsilah, asal mulane, 2) kedadeyan kang bener-bener nyata ing jamanm biyen, 3) ilmu, pamawas, crita ngenani kedadeyan kang bener-bener nyata ing jaman biyen (Poerwadarminta, 1952:646). 

b. Jurnagara : prang Agresi Militer II lan serangan umum 1 Maret .

c. Naskah
: kabeh tulisan tangan tetinggalane wong jaman biyen kang tinulis ing kertas, lontar, kulit kayu, lan rotan (Djamaris, 2002:3).

d. Masyarakat Jawa: sagrumbulan manungsa Jawa kang padha srawung lan interaksi (Koentjaraningrat, 1994: 144).

e. Struktur yaiku tintingan kasusatran kang nggunakake unsur-unsur intrinsik kasebut kang nduweni gegayutan antarane siji lan liyane (Nurgiyantoro, 2007:36).

f. Filologi kanthi harafiah nduweni tegese tresna marang tembung (Purnomo, 2007: 9).

METODHE PANLITEN
Ancangan Panliten
Ancangan panliten digunakake kanggo nggampangake sawijining tumindak panliten. Panliten kudu digayutake tumrap dhata  kang arep didadekake objek panliten. Panliten kang diancer-ancer kanthi mligi bisa nggampangake anggone nyusun panliten. .

Panliten iki nggunakake metodhe dheskriptif analitik. Metodhe dheskriptif analitik mujudake sawenehing metodhe kang ditindakake kanthi deskripsikake kasunyatan-kasunyatan banjur diwenehi tintingan (Ratna, 2004:53). Kanthi metodhe dheskriptif analitik, panliten iki bisa menehi gambaran kang cetha lan objektif ngenani suntingan teks sarta kapandhegan sing kinandhut sajrone naskah Prang Jurnagara. Panliten kualitatif iki bakal diandharake kanthi hermeneutika (penafsiran) makna sajrone teks kanthi nemtokake arti primer kanthi langsung, njlentrehake teges-teges kanthi cara implisit, nemtokake tema, banjur njlentrehake teges-teges simbolik sajrone teks.

Metodhe dheskriptif analitik cocok kanggo lelandhesan nintingi kasusastran kalebu naskah  Prang Jurnagara, jalaran deskripsikake cara kasunyatan-kasunyatan banjur diwenehi tintingan. Saliyane iku, kasusastran kang awujud naskah Prang Jurnagara iki mbutuhake penafsiran kanggo mangerteni isi kang kinandhut sajrone Prang Jurnagara mligine kapandhegan ing sawijining nagara. 

Sumber Dhata lan Dhata
Sumber dhata  ing panliten iki yaiku sawijining teks sastra Jawa Anyar kang arupa tembang macapat kanthi irah-irahan “Prang Jurnagara”. Naskah kasebut isih awujud tulisan aksara legena. Dhata mujudake sawenehing bahan kang bakal ditintingi. Dhata primer sajrone panliten iki yaiku naskah lan teks Prang Jurnagara awujud tembang kang nggunakne basa Jawa. Naskah Prang Jurnagara ngemot kapandhegan ing sawijining negara. Kapandhegan iki ngandharake ngenani kepriye dadi pandhega sing becik  marang negara lan kawulane, kang diandharake saka aksara legena  kang cacahe ana 20, aksara murda kang cacahe ana 5 lan aksara swara kang cacahe ana 5. Saka andharan iku kapandhegan ngrujuk marang sejatine apa wae sing kudu diduweni nalika dadi pandhega sawijining nagara. Mula, kang dadi dhata utama yaiku tembung-tembung lan ukara kang awujud tembang.

Instrumen Panliten

Instrumen minangka piranti kanggo nglumpukake dhata (Arikunto, 2006:149). Ing sajrone panliten iki instrumen kang utama kanggo nglumpukake dhata  yaiku panliti dhewe. Panliti minangka instrumen kang nyusun ancangan panliten, ngumpulake dhata, nintingi dhata, napsirake dhata, sarta nyusun laporan asile panlitene (Moleong, 2008:168). Kejaba kuwi, panliten iki uga nggunakake instrumen panyengkuyung kanggo ngumpulake dhata. Instrumen kang digunakake yaiku kartu dhata lan buku cathethan.

Teknik Pangumpuling Dhata 

Tata cara pangumpuling dhata  yaiku proses kanggo ngumpulake dhata kang diperlokake sarta menehi gegambaran ngenani dhata kang bakal ditintingi. Panliten iki nggunakake cara teknik panliten studi pustaka. Teknik pustaka kang dikarepake yaiku teknik pengumpulan dhata kang nggunakake sumber dhata awujud tulisan (kapustakan). Sumber kang awujud tulisan kaperang dadi telu yaiku sumber dhata arsip, dokumen pribadhi lan dhokumen resmi (Moleong, 2008:124).  

Metodhe iki diwiwiti kanthi maca teori-teori kang duweni gegayutan karo irah-irahan ngenani naskah Prang Jurnagara lan perkara kang tuwuh sajroning panliten. Teori yaiku kawruh kang bisa njlentrehake tegese objek kang arep ditintingi kanthi maca teori-teori kang ana, banjur dijlentrehake dhata-dhata kang satemene bisa digunakake kanggo tintingan. Teori-teori kang ana sajroning naskah dikumpulake teknik nyathet lan teknik kartu dhata. Ing kene panliti nyekel kartu dhata, digunakake kanggo nyathet macem-macem dhata kang dibutuhake. Saben werna digunakake kanggo nyathet bab kang wis ditemokake miturut tintingane utawa underan panliten. Teknik nyathet iki kaleksanan kanthi maca teks naskah Prang Jurnagara kanthi cara sakabehe kanthi runtut lan cetha.

Tata Cara Pangolahe Dhata 

Sajrone panliten iki nggunakake teknik tintingan dheskriptif analitik kanthi prinsip filologi lan strukturalisme. Kanggo nganalisis unsur sejarah  sajrone naskah Prang Jurnagara nggunakake metodhe hermeneutika yaiku napsirake sakabehane apa kang ana ing njerone naskah. Naskah iki ditliti tanpa mbandhingake naskah liyane kang sajinis, jalaran kagolong naskah tunggal. Ing panliten iki ora nengenake naskah kang nyedhaki asline. Tata cara kang ditindakake nalika nintingi dhata yaiku Nafsirke (Hermeneutika). Tata cara kang ditindakake nalika ngolah dhata yaiku:
a. Maca naskah Prang Jurnagara
b. Nemtokake dhata-dhata kang ana gayutane tumrap underaning panliten, mligine ngenani kapandhegan. 

c. Menehi tandha ing prakara kang wus ditemokake.

d. Mbagi-mbagi  prakara manut katantuwane dhewe-dhewe.

e. Nafsirke (Hermeneutika) 

ANDHARAN ASIL PANLITEN
Deskripsi Naskah. 

Dheskripsi naskah mujudake andharan kang gegayutan karo kahanane naskah utawa serat. Purnomo (2007: 33-34) ngandharake perangan-perangan kang kudu diandharake ing dheskripsi naskah. Perangan-perang kasebut kayata: (1) Irah-irahan naskah, (2) Papan panggonan kang nyimpen, (3) Nomer naskah (yen ana) ditulis kanthi jangkep lan cetha, (4) Asmane panganggit utawa panyalin (yen ana), (5) Bahane naskah, (6) Ukuran naskah, cacahing kaca (utawa lempit, bilah), (7) Cacahing gatra saben sakaca ing naskah, (8) Jinise tulisan kang digunakake, (9) Kahanane tulisan (cetha, burem, rusak), (10) Kahanane naskah, umure, lan (11) Perangan-perangan liya kang gegayutan karo kahanan fisike naskah. Kejaba kuwi, uga ngandharake isine naskah.

Irah-irahane Naskah
Irah-irahane naskah lumrahe kaserat ana ing bagian ngarep naskah (manggala) utawa bagian mburi naskah (kolofon). Saben naskah ora kabeh nduweni irah-irahan, kadhang kala ana naskah kang ora nduweni irah-irahan. Lumrahe kanggo nemtokake irah-irahan naskah kasebut bisa dimangerteni saka isine naskah, pangripta, tema, paraga, lan sapanuggalane. 
Naskah iki bisa diarani Prang Jurnagara amarga panjlentrehan arane prang ing crita minangka Prang Jurnagara, mula irah-irahan dijupuk saka jeneng prang kang dumadi ing sajrone crita. Panjlentrehan kasebut saka pethikan ing ngisor iki: 

.
Presiden nira Republik

lan prapangan Jurnagara 

wus neng Presidhenan andher

ngarsa dalem Sri Narendra 

senadyan lagya gerah 

nangging ugi meksa rawuh 

manggalih dadinya perang

 (Pupuh I, pada 21)

Panulis lan Wektu Panulisan Naskah

Penyalin naskah bisa diarani minangka panulis, jalaran panulis kuwi nyalin lan nulis maneh naskah Prang Jurnagara kang wis ana sadurunge. Panulis sajrone naskah lumrahe bisa ditemokake kanthi gamblang ing manggala utawa kolofon. Sajrone Prang Jurnagara panulis lan wektu panulisan naskah diandharake ing manggala, kaya pethikan ing ngisor iki:
taun be den sengkalani

nir basuki slira janma

(1880) dene tanggal welandine 

sangalas dhesember wdangka

sewu sangangatus lan 

kawan dasa wolu taun 

baya warna muka surya 

(Pupuh I, pada 14)

Saka pethikan ing dhuwur bisa diandharake yen naskah kasebut ditulis nalike dina Slasa Wage, ing wulan Jumadil Akhir, lan taune Be. Ing tahun Jawa panulisan naskah kasebut nalika tahun 1880, dene miturut kalender Masehi yaiku nalika tanggal 19 Desember 1948. 

Bahane Naskah

Bahan kang digunakake kanggo nulis naskah lumrahe saka lontar, kulit kayu, kulit kewan, kertas, lan sapiturute. Naskah Prang Jurnagara iki bahane saka kertas kertase kaya HVS wernane kertase rada coklat. Bahan naskah Prang Jurnagara iki kagolong apik. Ukuran kertas dawa kaya wujud kertas folio. 
Ukuran Naskah lan Cacahe Kaca

Ukuran naskah ing kene kalebu ing bab Deskripsi naskah. Semono uga sajrone naskah Prang Jurnagara iki nduweni ukuran kaya mangkene:

Tabel 4.1 Ukuran Naskah
	No.
	Bab
	Andharan

	1. 
	Cacahe Kaca
	Cacahe naskah sajrone Prang Jurnagara ana 46 lembar 

	2. 
	Dawane kertas Samak
	31,7 cm

	3. 
	Ambane kertas Samak
	19 cm

	4. 
	Dawane kertas kaca
	31,7 cm

	5. 
	Ambane kertas kaca
	19 cm

	5.
	Jumlahe larik saben kaca
	28 larik

	6. 
	Ambane tulisan
	0,8 cm

	7.
	Dawane tulisan 
	13,6 cm


Tulisane Naskah (Aksara)

Kahanan tulisan ing naskah Prang Jurnagara isih cetha lan bisa kawaca kanthi gamblang tanpa ana tulisan kang mblobor. Tulisan naskah Prang Jurnagara nganggo tulisan tangan kang jejeg lan rapi. Saben tulisan tangan ing saben naskah mesthi beda-beda. Kanggo mangerteni ciri utawa tetenger ngenani tulisan aksara, panliten iki nggunakake pedoman saka bukune Padmosoekotjo kang irah-irahane “Wewaton Panulise Basa Jawa Nganggo Aksara Jawa’’. Saben tulisan tangan ing saben naskah mesthi beda-beda, mula pamaos kudu bisa mangerteni ciri saka pangripta.

Kahanane Naskah

Kahanan naskah Prang Jurnagara minangka objek panliti iki, kanthi fisik kahanane isih wutuh, jalaran naskah iki kasimpen kanthi premati yaiku disimpen ana ing lemari sarta aksarane isih katon cetha banget. Naskah Prang Jurnagara  iki kasusun saka 46 lembar. Yen dimangerteni saka isine, ing kaca 1 wis nggambarake crita sing dijlentrehake. Naskah Prang Jurnagara iki ditulis kanthi aksara Jawa kang awujud tembang. Kahanan tulisan ing naskah Prang Jurnagara isih cetha lan bisa kawaca kanthi gamblang, ora ana tulisan kang mblobor. Panulis naskah iki nggunakake tinta warna ireng sarta nggunakake tulisan tangan kang rapi.
Basane Naskah 

Basa minangka babagan kang wigati ing sawijine karya sastra. Karya sastra ora bisa uwal saka basa. Semi (1993:81) ngandharake yen kaendahan karya sastra kuwi dijalari dening kaprigelane panulis anggone ngolah basa saengga bisa nuwuhake kaendahan. Basa sajrone karya sastra lama kaya naskah, lumrahe nggunakake basa kawi. Prakara kuwi dijalari amarga saya majune jaman lan kaprigelane panulis kang mangerteni maneka ragam basa. Basa kang digunakake ing Prang Jurnagara iki yaiku basa Jawa Anyar sing kadang uga nggunakake basa Kawi. 

Wujud lan Isine Naskah

Naskah Prang Jurnagara iki awujud tembang macapat kang cacahe ana 18 pupuh yaiku Asmaradana (27 pada), Pangkur (31 pada), Pocung (37 pada), Gambuh (39 pada), Durma (27 pada), Kinanthi (46 pada), Sinom (21 pada), Dhandhanggula (20 pada), Mijil (22 pada), Pangkur (26 pada), Durma (10 pada), Asmaradana (13 pada), Megatruh (16 pada), Asmaradana (3 pada), Megatruh (5 pada), Maskumambang (8 pada), Kinanthi (42 pada), lan Dhandhanggula (12 pada).. 

Isine naskah Prang Jurnagara nyritakake prang antarane Walanda lan Indonesia sawise mardika. Serangan kasebut diarani Agresi Militer II lan Serangan Umum 1 Maret kang dumadi ing tahun 1948/1949. Sajrone naskah, wiwitaning carita nyritakake nalika Walanda miwiti serangan marang kutha Ngayogyakarto minangka pusating pamarentahan. Saben aksara kang ana ing naskah iki nduweni makna lan wewatekan dhewe-dhewe, nanging sakabehe andharan ing naskah menehi crita kahananing nagara lan masyarakat sing nglakoni prang Agresi Militer II lan Serangan Umum 1 Maret. 

Struktur Naskah Prang Jurnagara  

Tema 

Tema ing naskah Prang Jurnagara  yaiku ngenani prang sejarah Agresi Militer II lan Serangan Umum 1 Maret 1949. Tema iki bisa dideleng saka prakara-prakara kang kerep dialami dening paraga utama. Prakara kasebut paparangan antaraning tentara Indonesia nglawan Walanda. Walanda kang wus sarujuk karo perjanjian Renville kanthi tega nyerang Indonesia. Mula, pamarentah Indonesia nduweni niat nggawe siasat supaya bisa ngasorake Walanda. Paprangan kawiwitan kanthi ananing Panyerangane Walanda marang kutha Ngayogyakarto tanggal 19 Desember 1948. Gegambaran kasebut ditemokake ing pethikan pupuh Asmaradana pada 14 lan pupuh Pangkur pada 1. 

taun be den sengkalani

nir basuki slira janma

(1880) dene tanggal welandine 

sangalas dhesember wdangka

sewu sangangatus lan 

kawan dasa wolu taun 

baya warna muka surya 

(Pupuh I, pada 14) 

Saka pethikan kasebut bisa dimangerteni yen Pamarentah Walanda wis miwiti panyerangan marang Indonesia. Kahanan kang mratandani gedhene prekara iki, merga Indonesai ngrasa diblenjani. Paseduluran lan kaprecayan marang sawijining pamarentah nagara liya anggawe sengsaraning bangsa. Pangiket nagara kang kebak pangasih marang nagara liya didadekake alasan kangge njembarake kakuwasan.   

Plot
Tahap Wiwitan

Tahap wiwitan ing kene minangka pangenalan crita yaiku ngenani pangenalan paraga lan konflik kang wis digambarake sethithik. Pangenalan paraga digambarake ngenani paraga Panglima Besar Sudirman lan Presidhen Sukarna. Panglima Besar Sudirman minangka kumendhan angkatan kapal gegana dene Sukarna minangka presidhen Republik Indonesia. Pangenalan konflik kang bakal dirasakake dening Panglima Besar Sudirman yaiku nalika pecah panyerangane Walanda ing kutha Ngayogyakarto. Serangan Walanda kang wis gawe cungkrahing kahanan masyarakat minangka wiwitaning konflik crita. Mula, kanggo njaga kahanane masyarakat Panglima Besar Sudirman minangka sesulihing Pamarentahan Indonesia nalika jam 9 esuk resmi weneh warta yen kahanan kasebut minangka perang.

Tahap Tengah 

Tapah tengah ing kene ngandhut klimak crita. Klimak ing crita iki yaiku nalika para TNI nyerbu kutha Ngayogyakarto kanggo weneh katrangan lan bukti yen bangsa Indonesia isih nduwe kakuwatan lan pamarentahan. Serangan kasebut minangka ide saka Kanjeng Sultan IX sing ditulis dadi sawijining surat lan dikirim menyang Panglima Besar Sudirman. Sadurunge nrubas nyerang Ngayogyakarto, Panglima Besar Sudirman, para pandhega Militer lan Gubernur Sipil wis rembugan nyusun strategi kanthi apik lumantar rapat ing Markas. Nalika tanggal 29 Februari 1949 para gurilya lan tentara wus disiyapke ing sakiwa tengene kutha Ngayogyakarto. Para gurilya nyerang Walanda  ing tengah wengi. Dumadine paprangan tanggal 1 Maret 1949 kasebut minangka pambuktine rakyat Indonesia marang jagading Internasional. 
Tahap Pungkasan.  

Tahapan iki minangka pamungkase klimaks. Pamungkase crita iki yaiku nalika Walanda sing tambah nemen anggone weneh panyerangan lan ngrusak sakabehing pamarentahan kaya dene kapatihan lan wis wani odhal-adhul tatanan ing kraton. Kahanan kang kaya mangkono nuwuhake ide yen bangsa Indonesia njaluk pitulungan marang bangsa liya supaya nggawe bedhamen karo Walanda. Pasarujukan kang disusun dening KTN bangsa Walanda bisa nyisih lan Indonesia bisa maneh mimpin pamarentahan kanthi becik. KTN kasusun merga ide saka PBB kang prihatin ngerti kahanane Indonesia dikuwasani Walanda. Sakabehing piranthi pamarentahan sing digawa bangsa Walanda dibalekne menyang bangsa Indonesia. Presidhen Sukarna sing ditawan lan diasingkae menyang Sumatra bisa bali marang istana mandhegani negara maneh lan nglanjutake pamarentahan. 

Latar
Naskah Prang Jurnagara  minangka kasusatran Jawa Anyar nduweni latar beda karo kasusatran Jawa Modern kang umume bebas. Latar nengenake marang ning ngendi papan dumadi, kapan kedadeyan kasebut lan uga nerangke kerpiye swasana kang anan ing carita kasebut. Miturut Nurgiyantoro (2005:217) latar menehi pijikan crita kanthi konkret lan terang saka katrangan kasebut bisa meneni gegambaran crita kang luwih nyata kanggo pamaos. Jlentrehan ngenani werna-werna latar cetha dijlentrehake ing unsur sejarah amarga sakabehing latar kasebut kalebu ing salah sawijinjing unsur sejarah pamangun crita .

Kapandhegan

Panglima Besar Sudirman

Paraga Panglima Besar Sudirman kalungguhane minangka pandhega ing angkatan kapan gegana. Panglima Besar Sudirman nduweni tugas gedhe kanggo mbela nagara dikaya ngapa kahanane. Pandhega iki nduweni tanggung jawab kang gedhe marang nagara lan kawulane. Blegere ang nduweni wibawa gedhe nggawe diajeni mungsuh lan wadya balane. Panglima Besar Sudirman mangerteni yen prentahe bener-bener katindakake dening kawulane, dheweke kudu menehi tuladha dhisik kanthi uga nindakake prentah saka awake dhewe. 
Minangka pandhega kang nduweni watek setya tuhu marang pandhegane bisa dadi tuladha becik marang sakabehing pawongan. Panglima Besar Sudirman tansah mituhu marang sakabehing prentah kang wis sinabda. Kaya nalika ana tentara Walanda pengin ketemu karo Kanjeng Sultan IX. Wis ana prentah yen sapa wae kepingin ketemu karo Kanjeng Sultan IX tampanana nadyan mungsuh sing diadhepi.  Pandhega kang kaya mangkono pasti bakal dieling dening kawulane, kasetyan kang satemene nuduhake pawongan kang jujur lan wicaksana. 

Kanjeng Sultan  IX 

Paraga Kanjeng Sultan IX kalungguhane minangka pandhega ing Ngayogyakarto.  Pandhega ing dhaerah Nagyogyakarto ana ratu kang mandhegani jenenge Sultan Hamengkubuwana IX. Kanjeng Sultan IX nduweni kalungguhan kang paling dhuwur ing nagara kasebut. Kanjeng Sultan IX kacritakake minangka ratu ing jaman kasebut nalika dumadine Agresi Militer II.

Mangsa kapandhegane Kanjeng Sultan IX diisi paprangan antaraning Walanda lumawan tentara Indonesia. Kanjeng Sultan IX nduweni watek maruta (angin). Kanthi wateke kang gati, Kanjeng Sultan IX niti priksa ning ngendi wae para kawulane kanthi tekan padesan. Watek iki minangka dadi ratu pikukuh ing sabda, ora mencla-mencle, sabdane kanggo paugeran, tindake kanggo pituladhan kaya lintang sing papane ajeg ora owah gingsir. 
Prang Jurnagara minangka Sejarah 

Prang Jurnagara minangka sejarah kawiwitan saka Panyerangan Walanda tanggal 19 Desember 1948 menyang ibu kota RI kang ana ing Ngayogyakarto. Panyerangan Walanda diwiwiti kanthi nguwasani lapangan udara Maguwo lan disebut minangka Agresi Militer Belanda II. Kahanan kasebut padha kaya dene wiwitane alur ing crita Prang Jurnagara, kabeh kajlentrehake ing bukune Suparwoto lan Sugiharti (1997:57) kaya pethikan ing ngisor iki : 

“……Mula saka kuwi, ora nalika tanggal 18 Desember 1948 wengi Walanda nengenake yen wis ora iket karo pasarujukan Renville. Alasane amarga Indonesia  cundhuk marang pesarujukan kasebut. Sesuke, nalika tanggal 19 Desember 1948 ibu kota Republik Indonesia Yogyakarta sinerbu dening Walanda lan kasih nguwasani lapangan terbang Maguwo. Kahanan kang kaya mangkono sinebut agresi militer Walanda kang kaping pindho.”  

Sadurunge Walanda teka ing Ngayogyakarto para kabinet nganakake sidang yen Pamarentahan Republik Indonesia ora bakal metu saka kutha Ngayogyakarto. Miturut Manai Shopian sajrone Suparwoto lan Sugiharti (1997:58) Kahanan kasebut dipilih kanthi maneka warna alasan ing antarane : nadyan bakal ditangkep , nanging isih bisa cedhak karo KTN, lan pasukan kawal kanggo njaga kaslametane Presidhen lan wakil Presidhen.   
Miturut (Colid Wild dan Pater Carey) sajrone Suparwoto lan Sugiharti (1997:61) rencana panyerangan kasebut wis disarujuki dening Let. Kol Sukarno lan nganakake pertemuan yen serangan kasebut dianakake tanggal 28 Pebruari 1949. Serangan kasebut diarani Serangan Umum 1 Maret. Serangan TNI kasebut kasil banget, amarga Kanjeng Sultan IX nalika jam loro awan krungu kabar yen tank-tank Walanda wis mlaku saka Magelang mengang Ngayogyakarto. Serangan umum 1 Maret 1949 nduweni dampak positif marang kahanane Pamarentahan Republik Indonesia, amarga dewan PBB ndhesek bangsa Walanda supaya mbalik maneh nganakake perundingan. Mula, dewan PBB nyusun lan nemtokake negara-negara liya kanggo weneh pitulungan marang Indonesia, negara-negara sinebut KTN (Komisi Tiga Negara) sing anggotane yaiku Australia, Belgia lan Amerika Serikat. KTN disusun supaya bisa nguwasani lan nglereni sakabehing panyerangane Walanda marang Indonesia.    

Unsur Sejarah ing naskah Prang Jurnagara. 

Crita sejarah nduweni unsur kang kaiket antara siji lan liyane. Unsur-unsur sejarah ana telu yaiku kedadeyan, paraga lan setting (papan lan wektu). Sakabehane unsur kasebut ora bisa diowahi amerga crita sejarah njlentrehake polah gawene manungsa ing jaman biyen, dumadi ana ing papan panggonan tartamu lan lumaku lumantar owah ginsire wektu. Ora bakal ana sejarah yen ora ana pelaku sejarah (unsur paraga), ora bakal bisa dimangerteni neng ngendi crita kasebut dumadi (unsur papan), kapan dumadine crita sejarah kasebut (unsur wektu) lan anane paraga kang nglakoni sawijining kahanan mapan ing papan lan dumadi ing wektu tartamtu nuwuhake sawijining kedadeyan (unsur kedadeyan). Prang Jurnagara minangka crita sejarah nduweni unsur-unsur kasebut kang ndadekae sawijining crita sejarah sing apik. 

Kedadeyan 

Isi crita naskah kasebut njlentrehake sakabehing kedadeyan kang dumadi ing wektu kasebut. Miturut sejarah dicritakake yen ta wiwitaning perang Agresi Militer II nalika ana bom kang jumlengur ing lapangan maguwa. Semana uga ing naskah Prang Jurnagara, kahanan kasebut kaya dene pethikan ing ngisor iki : 

dinten ngahat ksebut nginggil

jam gangsal langkung seprapat

motor gegana swarane 

anunggah kang maksih nendra

nora antara lama 

suwaraneng bom jumlenggur

wong akeh ngira latihan 

(Pupuh I, pada 15)
Politik militer wis diadhul-adhul, kabeh wis kacipuh marang polah gawene Walanda. Sakabehaning tatanan pamarentah diobrak-abrik ora perduli kaya-kaya kepingin mateni lan nguwasani kabeh pamarentahan. Kapatihan minangka pusating pamarentahan Ngayogyakarto uga diserbu. Sakabehan piranti diodhal-adhul, isine kantor wis resik diangkut kabeh. Dhuwit perak, kertas, kursi, bangku, mesin tik, surat-surat lan lemari dirusak. Saka kahanan kasebut ndadekake srengene para pandhega militer lan sipil. Gubernur Militer Kol. Bambang Sugeng, kumendhan Wehrkreis II lan sakabehaning pandhega sipil padha nglumpuk menyang markas ing Gunung Sumbing amrih rembugan karo Panglima Besar Sudirman. Asiling rembugan yaiku atur strategi saka ide Kanjeng Sultan IX yaiku weneh serangan ing sasi Maret Tanggal 1 minangka bukane sasi.
Paraga 

Panglima Besar Sudirman 

Paraga iki kalebu paraga kang nduweni kalungguhan dhuwur, kaya ing jlentrehan sadurunge ngenani kalungguhane paraga, wis jelas yen Panglima Besar Sudirman minangka kumendhaning angkatan kapal gegana, mula dheweke kudu bisa “naleni” tumindake.  
Tanggung jawab kang gedhe.  

Panglima Besar Sudirman pawongan kang becik wateke bisa didadekake tuladha kanggo kawulane. Digambarake Panglima Besar Sudirman minangka pawongan kang kebak tanggung jawab. Minangka komandhan angkatan kapal gegana, dheweke kudu bisa tandang nadyan lagi lara. Tuladhane, kaya nalika lapangan udara Maguwo kang diserbu dening Walanda nalika jam lima esuk. Wektu esuk pawongan padha poyang payingan, bom pating jumlegur motor gegana ting sleweran. Semangat kangge bela nagara tansah mancep jero ing atine. Upadaya kang ora nyawang kahananing awak lan terus maju minangka tanggung jawabe kumendhan. Kahananing nagara lan masyarakat kang dadi tujuwan utama. Panglima Besar Sudirman uga bisa weneh patuladhan yen minangka kaparcayaning nagara kudu bisa merjuwangake nasib bangsa, nagara, lan masyarakat. Tanggung jawab kasebut uga kaya nyembadani prentahing Gusti. Pawongan kang bisa nindakake tanggung jawab bisa dadi pandhega kang becik.

Ora gampang nyerah 

Panglima Besar Sudirman minangka kumendhan angkatan kapal gegana kudu duwe watek ora gampang nyerah. Kanggo dadi kumendhan angkatan kapal gegana kudu duwe tekad gedhe, maju terus nadyan dikaya ngapa kahanane. Tekad gedhe sing diduweni dening pandhega minangka salah sawijining cara kanggo nggayuh tujuwan. 

Pendhudhuk kang saya wedi marang kahanan, dikuwatke lumantar strategi apa kang kudu dilakoni dening kawulane nalika ketemu Walanda. Slamet apa pati kuwi wis dadi tanggungan, nanging minangka pandhega Panglima Besar Sudirman weneh panyaru marang kawulane. Sakabehing cara kuwi kanggo mbelani samubarang kang dirasa bener. Upadaya kang ora nyawang bebaya lan terus maju kuwi bisa diarani yen Panglima Besar Sudirman nduweni watek kang ora gampang nyerah.   

 Setya Tuhu marang pandhegane  

Paraga iki minangka pawongan kang nduweni watek setya marang liyan. Panglima Besar Sudirman tansah weneh palaporan marang Presidhen Sukarna minangka pandheganing Republik Indonesia. Panglima Besar Sudirman minangka kumendhan tansah nglakoni apa kang dikarepake dening Presidhen. Minangka kawula dheweke uga tansah tuhu marang pandhegane, senajan dheweke kalebu pawongan kang duwe kalungguhan dhuwur. Setya tuhu marang minangka watek kang paling angel diduweni dening sakabehing manungsa.. Kanthi, setya tuhu marang pandhegane mratandhani yen Panglima Besar Sudirman ngijabahi tanggung jawabe minangka kawula. Pandhega dhewe uga kudu nindakake tanggung jawab kalawan kalungguhane kang gedhe, minangka pawongan dheweke bisa nindakake tanggung jawabe kang gedhe mula mbesuk yen dadi pandhega bisa duwe tanggung jawab kang gedhe.   

Kanjeng Sultan IX 

Kanjeng Sultan IX ing crita iki minangka pandhega ing Ngayogyakarto. Sajrone crita, Kanjeng Sultan IX digambarake dadi pawongan kanthi kalungguhan kang dhuwur. Minangka pandhega sawijining dhaerah, Kanjeng Sultan IX nduweni watek kang becik.. Dhaerah kakuwasane, kang didadekake pusat pamarentahan dadi tanggung jawab dhewe ing panguripane. 

Demokratis 

Kanjeng Sultan IX pawongan kang andhap asor, senajan dheweke mangerteni kalungguhane dhuwur nanging dheweke uga ngregani kawulane. Kahanan kasebut kaya nalika bangsa Walanda pengim mlebu kraton. Kanjeng Sultan ora nolak malah ditakoni sapa wae lan disumanggakna mlebu ngrembugake apa kang dikarepake. Pandhega kang gelem ngrungokake swara kawulane, bleger kawula kang di tresnani kawulane. Kekarepan saka mungsuh bisa ndadekake sawijining cara kanggo golek stratgi liya. Sawijining pandhega gelem grungokake panyarune mungsuh bisa nambahi beciking sesrawangan kawula liyane. Tegese pandhega kasebut uga ngregani musuhe lan ora mung nganggep mungsuh minangka pawongan kang kudu diprejayani. Saliyane iku, gelem ngrungokake pepeling lan kekarepan mungsuh uda nduweni manfaat kang akeh banget kanggo sawijining pawongan supaya ora salah dalan. Salah dalan tegese, ora mung kanggo dalan ngaurip nangging uga dalan kanggo mbalekake kahanan nagara kang wus bubrah. 

Welas Asih

Minangka pandhega, Kanjeng Sultan IX uga nduweni watek kang welas asih. Nalika mangerteni para pendhudhuk saya poyang-payingan golek panguripan dhewe-dhewe, dheweke weneh pangayoman kanthi weneh panggonan pangungsi. Dheweke ngeling-eling, minangka pandhega kudu bisa mangerteni kahanane pendhudhuk lan weneh solusi. Asih kanthi nimbang-nimbang kahanan kawulane kasebut lan watek pandhega kang tansah mikirake panampa liyan. Saka kahanan iku, kawulane uga kepengin mangabekti ana ing praja. Minangka pandhega sejatine kudu mangerteni kahanan sakabehing kawulane. 
Teguh marang Keputusan 

Kanjeng Sultan IX ing crita iki dijlentrehake minangka pandhega kang teges anggone milih kaputusan. Mula, kanthi landhep pikire Kanjeng Sultan IX weneh saran supaya bangsa Walanda nyingkrih saka Ngayogya lan mbalekake maneh pamarentahan Indonesia. Ndeleng kahananing Ngayogyakarto kang saya cungkrah, minangka pandhega wis bener anggone mutuske. Walanda kang miwiti panyerangan, perjanjian Renville kang diblenjani dadi dhasar Kanjeng Sultan IX anggone nemtokake kaputusan. Sakabehing samubarang wis digawa tanpa sisa. Saliyane kuwi, Kanjeng Sultan IX uga njaluk marang Walanda supaya mbalekake Presidhen Sukarna lan Wakil Presidhen Muhammad Hatta.  Watek teges anggone nemtokake kaputusan becik banget kanggo dhirining pandhega. Teges bisa gawe beciking pamarentahan lan kawulane, apa kang wis dadi pasarujukan kudu dilakoni kanthi tenanan. Kanthi teges kang temenan pawongan liya bakal percaya lan bisa mbedakne endi sing ala lan endi sing becik. 

Wicaksana    

Kawicaksanane pawongan bisa dadi landhesan anggone nemtokake endi sing bener lan endi sing salah. Bener lan salah sesambungan karo kaparcayaning wong liya marang kita. Minangka pandhega Kanjeng Sultan IX nduweni watek kawicaksanan sing gedhe. Kawicaksanane Kanjeng Sultan IX malah gawe wirange mungsuh. Merga, kelakuwane sing tansah curiga malah gawe cungkrahing pamikire Walanda. Samubarang kang becik bakal katon becik, semono uga suwalike samubarang kang ala bakal nemu ala. Pandhega iki kalebu kang bisa nerapake sakabehing kabecikan marang pakaryane. Saliyane iku, ndeleh kabeneran ing dhuwur bakal dadi gampanging nglakoni sakabehing pakaryan. Pandhega kang kaya mangkene bisa gampang ngrubah nagarane lan di percaya kawulane kanthi tenanan.  

Jiwa bela nagara kang gedhe    
Kanjeng Sultan IX nyusun strategi supaya bisa ngasorake Walanda, senajan saka piranthi perang wis katon kalah. Ambisine Kanjeng Sultan IX kang kepengin ngasorake mungsuhe kang wis nyidrani atine. Kanjeng Sultan IX ngupadaya kepriye carane supaya bisa ngasorake Walanda nganti paring panyerangan ing wayah wengi. Upadayane Kanjeng Sultan IX senajan ora becik bisa nuduhake yen dheweke kepingin mbela nagara lan kawulane. Nduweni semangat bela nagara kang gedhe kanggo pandhega kuwi becik amerga bakal tansah ngupadaya supaya bisa kasil. Semangat bela nagara sing gedhe uga kudu dibarengi watek kang tansah mikirake nasibe liyan. Sejatine kahanan semangat bela nagara kang ngluwihi wajar kuwi bisa dipandheng becik ing dhiri pandhega. Pandhega kudu bisa mangerteni wates-watesan pepinginan supara ora nggiring kawulane marang dalan kang salah. Pandhega dadi tuladhane kawula mula kudu mangerteni watesan-watesan sakabehing prekara lan ing babagan iki mligine. Semangat bela nagara kang gedhe uga bisa ditimbang lan ditlateni..   

Papan

Latar ing Naskah Prang Jurnagara  nduweni gegayutan kalawan temane yaiku ngenani kalungguhan lan kakuwasan. Latar nengenake marang ning ngendi papan dumadi, kapan kedadeyan kasebut lan uga nerangke kerpiye swasana kang anan ing carita kasebut. 

Ngayogyakarto. 

Panyebutan kutha Ngayogyakarta ora digambarake lumantar katrangan-katrangan kang mligi ngenani kahanan papan kasebut. Kutha Ngayogya minangka punjering latar panggonan ing crita iki. Gegambaran ngenani kahanan Ngayogyakarto penting supaya pamaos bisa mbayangke kepriye panggonan sajroning crita. Panyebutan Kutha Metaram minangka pusating pamarentah wis cetha yen nggambarake kutha Ngayogyakarto. Kahanan kasebut amarga ing crita ngrembug babagan prang Jurnagara kang dumadi nalika pamarentahan pindhah manggon ing kutha Ngayogyakarto. 
Kraton  

Kraton ing kene disebutake ing perangan-perangane ing antaraning yaiku benteng kraton. Saliyane kuwi panyebutan kraton uga nyengkuyung yen ta papan dumadine paprangan ana ing kutha Ngayogyakarto. Benteng kraton kang pojok kulon sarto wetan kang jinaga dening para suldhadhu Walanda kang bakal weneh mandhat yen bakal ana perang. Gegambaraning benteng kraton kasebut uga ditambahi panyengkuyunge yaiku tembung “puri” kang tegese bageyan saka bangunan kraton. Saliyane kuwi anggone weneh panjlentrehan papan kraton uga disengkuyung saka katrangan-katrangan liya kang ana gayutane karo kahanan kraton, tuladhane kahanan benteng kasebut rusak apa kena ngapa. Benteng kraton minangka tanda papan dumadine paprangan payerbune Walanda pengin nguwasani Indonesia.  
Markas Walanda 

Gegambaran latar panggonan iki, minangka papan panggonan nglumpuke bangsa Walanda sing diserang dening gurilya. Para gurilya kang wus mantep anggone nggawe strategi pada malbeng pakampungan ing padesan kang dadi markase Walanda. Tentara padha nyerbu padesan, kampung-kampung lan pinggir kutha padha ditrusan ora wedi nadyan Walanda nggunakke piranthi kang luwih sampurna. Gegambaraning markas ora cetha kajlentrehake lumantar kepriye wujud lan kahananing, mung digambarke yen markas minangka papan kang sinerbu dening para gurilya. Saka gegambaran markas kang ora disebutake titikane kanthi mligi mula bisa diganti ing padesan ngendi wae kang bisa digawe markase Walanda.

 Kapatihan  

Kapatihan minagka salah sijine papan kang diserang dening Walanda. Papan kanggo nyambut gawe mandhegani kutha Ngayogya didirusak, diobrak-abrik, diodhal-adhul kanthi ora ana sisa. Sakabehing isi diangkut, yatra perak, uang kertas, surat-surat diadhul-adhul, lemari dirusak. Gaman-gaman kang ana kabeh digawa ora sisa. Mangkele Walanda kang ora kinira ndadekake alasan Kapatihan katut diserang 

Wektu

Latar wektu minangka gegambaran wayah sawijining prakara kang kedadeyan ing crita. Latar wektu penting kanggo nambahi saka latar panggonan. Tetambahan latar wektu perlu kanggo nggampangake pamaos mangerteni kahanan kang ana ing crita lan kahanan kang lagi dicritakake. 

Esuk

Wayah esuk ing crita iki minangka wewayahan kang akeh digunakake kanggo gegambaran latar wektu. Wayah esuk minangka kahanan kang padhang bisa dadi sawijining gegambaran kang uga padhang. Malah uga merga bisa nyawang sakabehan kahanan ide-ide ala diuntapke kanggo ngasorake musuh. Kahanan kasebut, yen digayutke karo crita bisa ngandhut teges apus-apusan amerga isih bisa sesawangan kanthi terang lan cetha. Kaya nalika bangsa Walanda weneh panyerbuwan Ngayogyakarto lumantar swaraning bom kang pating jumlenggur ing wayah esuk. Sabanjure, nalika pecah perang anataraning para gurilya lan Walanda. Kahanan kasebut salaras karo crita yaiku nalika wiwitaning perang jam 9 esuk. Saliyane kuwi, wayah esuk uga digunakne bangsa Walanda kango mlebu menyang Keraton miwiti rembugan lan nggoleki para gurilya sing dikira singidan ing njero. 

Wengi 

Wayah wengi minangka kahanan kang peteng mula gampang anggone ndhelikake sambarang. Kahanan wayah wengi kang kaya mangkono bisa dadi gegambaran kahanan kang ngandhut karep ala salumrahe (didhelikake). Kaya nalika panyerangane para gurilya marang Walanda, kahanan kasebut minangka strategi awit kanggo ndhelikke jejak yen sing nyerbu kuwi para gurilya. Walanda ora ngerti sapa kang weneh panyerangan marang kutha Ngayogyakarto. Panyerangan kang didhelikake kasebut saperlu supaya Walanda ora mangerteni sapa sejatine kang nyerbu kutha Ngayogyakarto. Wayah wengi minangka wayah kang peteng uga bisa ditegesi wayahe pawongan padha turu. Kanthi kahanan kang sepi lan ora ana pawongan liya, resiko konangan karo Walanda luwih sethithik. 
PANUTUP

Dudutan 


Saka andharan asiling panliten bisa didudut yen struktur ing naskah Prang Jurnagara yaiku ngandhut tema ngenani kalungguhan lan kakuwasaan. Plote minangka plot maju, latar panggonan gegambaran papan ing kraton lan palagan, latar wektu nalika, esuk, awan, sore, lan wengi, latar sosial minangka gegambaran pawongan kanthi kalungguhan dhuwur lan pakulinane. Uga gegambaran pamaragan kan minangka jlentrehan wewatekan paraga-paragane. Saka jlentrehan kasebut bisa didudut yen struktur naskah Prang Jurnagara njlentrehake panguripan ing kraton lan pamarentahan sawijining nagara.  

Saliyane iku ngenani gegambaran kapandhegan kang ana ing naskah Prang Jurnagara mligine bisa dijupuk saka 2 paraga. Paraga kasebut yaiku Panglima Besar Sudirman minangka kumendhan angkatan kapal gegana kang mandhegani organisasine kanthi becik. Paraga iki minangka paraga utama kang nduweni watek tansah mikirake kawulane tanpa mikirake kahanane. Kanthi watek kang kaya mangkono tujuwane mung bisa mbelani Republik Indonesia saka kakuwasane Walanda.  

Paraga sabanjure yaiku Kanjeng Sultan IX minangka pandhega dhaerah Ngayogyakarto. Kanjeng Sultan IX minangka paraga kang tansah mikirake kepriye kahanane dhaerahe minangka punjering pamarentahan ing wektu kuwi. 

Pamrayoga

Saka jlentrehan asiling panliten, mugiya pamaos utama bibit-bibit pandhega bisa nerapake watek pandhega utamane watek pandhega kang trep lan becik karo atine. Amarga panliten iki isih kurang sampurna, mula panliti nyuwun gunging pangapura bilih ana kliru anggone nulis lan medharke bab kapandhegan. 

